
I924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

БаIуэ нэхърэ - бащIэ.
Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

Къэбэрдей-Балъкъэр Республикэм и 
Iэтащхьэ КIуэкIуэ Казбек КъБР-м и 
 Парламентым Зэрызыхуигъазэ Пса-
лъэм къызэрыхигъэщащи, дызэрыт 
лъэхъэнэр сыт хуэдизу мыгугъуми, ду-
нейр зэщIэзыщта пандемием и ягъэу 
жылагъуэм екIар сыт хуэдизу мыкууми, 
дызэрефIэкIуэным, ди псэукIэр нэхъ 
зэпэщ зэрытщIыным дыхущIэкъун 
 хуейщ, дэтхэнэ зы цIыхуми щыпсэу 
щIыналъэм и пащхьэ щиIэ пщэдэкIы-
жыр зыхищIэу, и къэкIуэнум хуэла-
жьэуи щытыпхъэщ. Псом хуэмыдэу, 
къытщIэхъуэ щIэблэм я зэфIэкIымрэ 
лъэкIыныгъэмрэ къэтIэщIыным, зэчий 
зыбгъэдэлъхэр къэгъэнэIуэным ди нэIэ 
текI зэрымыхъунум тригъэчыныхьащ. 
Апхуэдэу, КъБР-м и Iэтащхьэм Парла-
ментым и лIыкIуэхэм гу лъаригъэтащ 
курыт еджапIэм щIэс сабийхэр къы-
дэхьэхын, фIыщIэхуэщIэхэмкIэ тегъэ-
гушхуэн зэрыхуейр.

«ДАУИ, пцIы зыхэмылъыр аращи, - 
жиIащ КIуэкIуэ Казбек, - сабийм и зэ-
фIэкIыр къэхутэныр нэхъыбэу егъэ-
джэныгъэ Iэмалхэм, методикэр зи лъаб-
жьэ бгъэдыхьэкIэхэм елъытащ, лэжьы-
гъэшхуэ пыщIащ, зэман куэд зытекIуадэ 
Iуэхущ. Гъэсэнри гъэсакIуэри пыухыкIауэ 
зытелажьэ Iуэхум и щыгум удэкIыныр 
тыншу пхужыIэнукъым. Зэчий зыб-
гъэдэлъ сабийр къыхэгъэщынымкIэ мы-
хьэнэшхуэ зиIэ Iуэхущ еджакIуэхэм 
къыхузэрагъэпэщ олимпиадэ зэхьэзэхуэ-
хэр. ТекIуахэмрэ къыхэжаныкIахэмрэ 
ягъа фIэу, фIыщIэ тхылъкIэ къыхагъэ-
щырт сыт щыгъуи, ауэ, къызэрыслъытэм-
кIэ, сабийхэм я щIэныгъэр нэхъри къы-
зэрыкIын щхьэкIэ, зэпеуэхэм къызэ-
рыхэщын Iэмалхэм нэхъ куууэ икIи 
 бгъуэуэ телэжьэн щхьэкIэ, нэгъуэщI Iэ-
малхэри къэулъэпхъэщыпхъэщ».

КIуэкIуэ Казбек и унафэкIэ мы гъэм ще-
гъэжьауэ Урысейпсо олимпиадэм щы-
текIуахэмрэ ахэр зыгъэхьэзыра егъэ-
джакIуэхэмрэ дэтхэнэми сом мин 50 
 хуэдиз, къыхэжаныкIахэмрэ абыхэм я 
гъэсакIуэхэмрэ дэтхэнэми сом мин 25-рэ 
иратынущ. ЩIыналъэм щекIуэкIа олим-
пиадэ зэхьэзэхуэм щытекIуахэм сом мин 
15 хуагъэфэщэнущ.

КъБР-м и Iэтащхьэм къыхилъхьа жэр-
дэмыр еджакIуэхэми адэ-анэхэми гуапэ 
ящыхъуащ. Парламентым Зэрызыхуи-
гъазэ Псалъэр хъыбарегъащIэ IэнатIэхэм 
зэрызэбграгъэкIыу, Iэтащхьэм къыхилъ-
хьа гупсысэр зэрыдащтэр, ар игъуэу 
зэрыщытыр къыхагъэщу интернетым 
щытхэу хуежьащ. Абыхэм ящыщ зым 
мыпхуэдэу етх: «ХъыбарыфIым къы щы-
нэркъым. Жэщи махуи щхьэх имыщIэу 
еджэ сабийм зы мащIэри фIыщIэ ещI, и 
гур хегъахъуэ. Мыпхуэдэ гулъытэм са-
бийм и ерыщагъым нэхъри хигъэхъуэ-
нущ, еджапIэ нэхъыщхьэм щIэтIысхьэн, 
абы щхьэкIэ щыIэ Iэмалхэр къэгъэIу-
рыщIэн зэрыхуейм нэхъ гуащIэу телажьэу 
щIидзэнущ. Мыр щхьэпэщ егъэджакIуэм 
дежкIи, сыту жыпIэмэ абыи сабийм ирит 
щIэныгъэм лъэныкъуэ куэдкIэ зригъэуб-
гъунущ, и Iуэхумрэ и IэщIагъэмрэ мы-
хьэнэ зэриIэр нэхъ куууэ зыхригъэ-
щIэнущ, а щIыкIэм тету лъэныкъуитIри 
зэдефIэкIуэнущ. Iэтащхьэм жэрдэм 
ищIам ущымыгуфIыкIынкIэ Iэмал иIэ-
къым».

Мы гъэм екIуэкIат Сабийхэм я щIэны-
гъэ-къэхутэныгъэ лэжьыгъэхэмкIэ XXVII 
Урысейпсо зэхьэзэхуэр. Абы къигъэлъэ-
гъуащ сыт хуэдэ зэпеуэми, олимпиадэ 
зэныкъуэкъуми хыумыгъэхьэми, уи щхьэ 
лъагэу уэзыгъэлъагъужын щIэблэ ды-
зэриIэр.

ШУРДЫМ Динэ.

«Узыфэ зэрыцIалэр иджыри шына-
гъуэщ. Пандемиер къызэрызэднэ кIы-
фын Iэмал закъуэу щытри вакцинэр 
зыхедгъэлъхьэнырщ. НэгъуэщI хэ-
кIыпэ щыIэкъым», - щыжиIащ  КъБР-м 
и Iэтащхьэм КъБР-м и Парламентым 
Зэрызыхуигъазэм.

«ПАНДЕМИЕМ и зэманым а узыфэ 
бзаджэр къапкърыхьэу ди Iыхьлыхэр, 
благъэхэр дунейм зэрехыжам игъэгулэ-
зар, ар хьэлъэу зыхэзыщIар фэрэ дэрэ-
къэ? Ди Iыхьлыхэмрэ благъэхэмрэ гос-
питалхэм щIэхуа нэужь фэрэ дэрэкъэ 
темыпыIэу абыхэм я узыншагъэр 
зыхуэдэм щIэупщIар? Фэрэ дэрэ дыгу-
завэу дыпэплъащ абыхэм ятеухуа хъы-
бархэм. Къэралми ди щIэныгъэлIхэми 
къалэнышхуэ зэфIагъэкIащ - псом 
нэхъ рэ нэхъапэ вакцинэр ягъэхьэзы-
ращ. Иджы ар дэтхэнэ зыми игъуэты-
нущ. Ар щIызыхрамыгъэлъхьэн щхьэу-
сыгъуэ зимыIэ псоми а Iэмалыр къа-
гъэсэбэпу мастэр зыхрагъэIун хуейщ», 
- жиIащ КъБР-м и Iэтащхьэм.

Вакцинэр зыхегъэлъхьэным и гугъу 

щищIым, КIуэкIуэ Казбек нэхъ пасэу 
мызэ-мытIэу кърата упщIэм - вакцинэр 
зыхригъэлъхьа-зыхримыгъэлъхьам те-
ухуам - и жэуапри яритащ.

«Нобэ сэ абы и гугъу схуэщIынутэ-
къым, езым вакцинэр зыхезмыгъэлъ-
хьамэ, си нэхъыжьхэм мастэр яхезмы-
гъэIуамэ. Абы и зэран лъэпкъ къыдэкIа-
къым», - къыхигъэщхьэхукIащ КIуэкIуэ 
Казбек.

Республикэм и Iэтащхьэм мастэр 
 халъхьащ къалэм и езанэ поликлини-
кэм и медицинэ лэжьакIуэхэм.

«Спутник-V»-м нэмыщI республикэм 
мы зэманым цIыхухэм щыхалъхьэ и 
бжыгъэкIэ 9720-рэ хъууэ дыгъуасэ 
 къаIэрыхьа «ЭпиВакКорона» мастэм 
хуэди. Къэбэрдей-Балъкъэрым щы-
псэу хэм вакцинитIым я зыр щызыхра-
гъэIу хъунущ а Iуэхум къыхузэрагъэпэ-
щауэ республикэм щылажьэ пункт 51-м 
ящыщу езыхэм нэхъ къащтэм.

КъБР-м и Iэтащхьэмрэ
Прави тельствэмрэ

я пресс-IуэхущIапIэ.

Къэбэрдей-Балъкъэр Республикэм 
цIыхухэр дзэ къулыкъум еджэнымкIэ и 
 комиссэм, «2021 гъэм и гъатхэм цIыхухэр 
дзэ къулыкъум еджэныр къызэгъэ-
пэщынымкIэ лэжьыпхъэхэм я IуэхукIэ» 
Къэбэрдей-Балъкъэр Республикэм и Iэ-
тащхьэм 2021 гъэм гъатхэпэм и 21-м къы-
дигъэкIа Указ №35-УГ-мкIэ къащтам, мы 
къыкIэлъыкIуэ зэхъуэкIыныгъэхэр хэлъ-
хьэн:

а) Къэбэрдей-Балъкъэр Республикэм 
цIыхухэр дзэ къулыкъум еджэнымкIэ и 
 комиссэ нэхъыщхьэм хэгъэхьэн Хъуэжэ 
Р. Н. - Къэбэрдей-Балъкъэр Республикэм 
Узыншагъэр хъумэнымкIэ и министер-
ствэм и «Наркологие диспансер» узын-
шагъэр хъумэнымкIэ къэрал бюджет 
IуэхущIапIэм и дохутыр-наркологыр;

б) Къэбэрдей-Балъкъэр Республикэм 

цIыхухэр дзэ къулыкъум еджэнымкIэ и 
резерв комиссэм хэгъэхьэн мы къы-
кIэлъыкIуэхэр:

Афэшокъуэ А. А. - Налшык дэт «Къалэ 
клиникэ сымаджэщ №1» узыншагъэр 
 хъумэнымкIэ къэрал бюджет IуэхущIа-
пIэм и дохутыр-терапевтыр

Чып Д. Т. - Налшык дэт «Къалэ клиникэ 
сымаджэщ №1» узыншагъэр хъумэным-
кIэ къэрал бюджет IуэхущIапIэм и до-
хутыр-неврологыр

2. Мы Указым къару егъуэт абы Iэ 
щыщIэздза махуэм щегъэжьауэ.

Къэбэрдей-Балъкъэр Республикэм и 
Iэтащхьэ       КIУЭКIУЭ Казбек

Налшык къалэ
2021 гъэм накъыгъэм и 17-м
№52-УГ

Къущхьэ Инал Роберт и къуэр - 
Къэбэрдей-Балъкъэр Республикэм и 
ЩIалэгъуалэ правительствэм и 
унафэщIыр

Ахъмэт Артур Башир и къуэр - Къэбэр-
дей-Балъкъэр Республикэм и ЩIалэ-
гъуалэ правительствэм и унафэщIым и 
къуэдзэр

Хуторская Елизаветэ Вениамин и 
 пхъур - Къэбэрдей-Балъкъэр Республи-
кэм и ЩIалэгъуалэ правительствэм и 
унафэщIым и къуэдзэр

Абрамовэ Даянэ Аслъэн и пхъур - 
 курортхэмрэ туризмэмкIэ министрыр

Iэрэмысэ Тимур Руслан и къуэр - 
цIыхухэр егъэджэнымкIэ, щIэныгъэмрэ 
щIалэгъуалэм я IуэхухэмкIэ министрыр

Берюковэ Аннэ Андрей и пхъур - 
щIыуэпс хъугъуэфIыгъуэхэмрэ экологи-
емкIэ министрыр

Водопьяновэ Алеся Александр и 
п хъур - щIы, мылъку зэхущытыкIэхэмкIэ 
министрыр

Демиденкэ Валерие Валерий и пхъур 
- лэжьыгъэмрэ цIыхухэм социальнэу 
 къащхьэщыжынымкIэ министрыр

Ервас Астемыр Мурат и къуэр - 
 бжыгъэр зи лъабжьэ зыужьыныгъэм-

кIэ  министрыр
КIэмпIу Зурианэ Мусэ и пхъур - узын-

шагъэр хъумэнымкIэ министрыр
КIыщокъуэ Къантемыр Руслан и 

 къуэр - тарифхэмрэ псэупIэм щыкIэ-
лъыплъынымкIэ министрыр

Къэгъуэтыж Шамиль Заурбэч и къуэр 
- спортымкIэ министрыр

Кочетов Аслъэн Валерий и къуэр - 
 финансхэмкIэ министрыр

КIурашын Астемыр Анзор и къуэр - 
транспортымрэ гъуэгу хозяйствэмкIэ ми-
нистрыр

Соблыр Ахьмэд Руслан и къуэр - 
мэкъу мэш хозяйствэмкIэ министрыр

УнащIэ Ислъам Анзор и къуэр - 
промышленностымкIэ, энергетикэмрэ 
сатумкIэ министрыр

Хьэщэ Миланэ Аслъэн и пхъур - граж-
дан жылагъуэм ядэлэжьэнымрэ лъэпкъ 
IуэхухэмкIэ министрыр 

Хъутат Миланэ Замир и пхъур - щэнха-
бзэмкIэ министрыр

Чочаевэ Марьям Аслъэн и пхъур - эко-
номикэ зыужьыныгъэмкIэ министрыр

ШэнтIыкъу Эльдар Заур и къуэр - 
ухуэныгъэмрэ псэупIэ-коммунальнэ хо-
зяйствэмкIэ министрыр

Къэбэрдей-Балъкъэр Республикэм цIыхухэр дзэ къулыкъум
еджэнымкIэ и комиссэм, Къэбэрдей-Балъкъэр Республикэм и Iэтащхьэм

 2021 гъэм гъатхэпэм и 21-м къыдигъэкIа Указ №35-УГ-мкIэ къащтам, 
хэтхэм зэхъуэкIыныгъэхэр хэлъхьэным и IуэхукIэ

Къэбэрдей-Балъкъэр Республикэм и Iэтащхьэм и Указ

Къэбэрдей-Балъкъэр Республикэм и ЩIалэгъуалэ правительстэм хэтхэр 
къэщтэным и IуэхукIэ

Къэбэрдей-Балъкъэр Республикэм и Iэтащхьэм и Унафэ
Къэбэрдей-Балъкъэр Республикэм и ЩIалэгъуалэ правительствэм теухуа Положе-
нэм, «Къэбэрдей-Балъкъэр Республикэм и ЩIалэгъуалэ правительствэм и IуэхукIэ» 
Къэбэрдей-Балъкъэр Республикэм и Президентым 2008 гъэм бадзэуэгъуэм и 25-м 
къыдигъэкIа Указ №85-УП-мкIэ къищтам, и 3.3 пунктым ипкъ иткIэ:

1. Мы Унафэм щIыгъу гуэдзэным зэрыщыубзыхуам тету къэщтэн Къэбэрдей-Балъ-
къэр Республикэм и ЩIалэгъуалэ правительствэм хэтхэр.

2. Къару имыIэжу къэлъытэн «Къэбэрдей-Балъкъэр Республикэм и ЩIалэгъуалэ 
правительствэм хэтхэр къэщтэным и IуэхукIэ» Къэбэрдей-Балъкъэр Республикэм и 
Iэтащхьэм 2018 гъэм гъатхэпэм и 2-м къыдигъэкIа Унафэ №14-РГ-м.

  Къэбэрдей-Балъкъэр Республикэм и 
  Iэтащхьэ                                                                     КIУЭКIУЭ Казбек

Налшык къалэ
2021 гъэм накъыгъэм и 17-м
№60-РГ

Метрологием и дуней-
псо махуэщ

Бжьэхэм я дунейпсо ма-
хуэщ

Фэбжь зыгъуэтам еIэзэ 
дохутырым и дунейпсо 
махуэщ

СПИД узыфэм илIыкIа-
хэм я фэеплъ махуэщ

Индыл псым и махуэщ. 
Индыл (Волгэ) Урысейм и 
мызакъуэу Европэми щы-
нэхъ псышхуэхэм ящыщщ - 
абы и кIыхьагъыр киломе-
три 3,7-рэ мэхъу.

1570 гъэм Антверпен 
 (Бельгие) дунейм щыяпэу 
щытрадзащ географие ат-
лас.

1873 гъэм США-м щыщ 
Страус Леви ищIащ джин-
сым къыхэщIыкIа гъуэн-
шэдж. А щыгъыныгъуэр 
ящыщщ иджыпсту дунейм 
бжьыпэр щызыIыгъхэм.

1875 гъэм Париж къыща-
щтащ метр, литр, кило-
грамм пщалъэхэр.

1887 гъэм урысей пащ-
тыхь Александр Ещанэр 
яукIыну зэрыхэтам щхьэ -
кIэ щхьэпылъэ ящIащ Ле-
нин Владимир и къуэш 
Ульянов Александррэ абы 
щIыгъуахэм ящыщу цIы-
хуиплIрэ.

1902 гъэм Кубэм и кон-
ституцэмрэ ар Испанием и 
бжьым зэрыщIэмытыжым 
теухуа дэфтэрымрэ къащ-
тащ.

1939 гъэм «КъБР-м и 
цIыхубэ артист», «КъБР-м 

гъуазджэхэмкIэ щIыхь зиIэ 
и лэжьакIуэ», «КъБР-м 
щIыхь зиIэ и егъэджакIуэ» 
цIэ лъапIэхэр ягъэуващ.

1942 гъэм СССР-м и 
 Совет Нэхъыщхьэм и Пре-
зидиумым унафэ къыди-
гъэкIащ Хэку зауэ орденым 
и япэ, етIуанэ нагъыщэхэр 
къэщтэным теухуауэ.

Урысей пащтыхь, Рюри-
ковичхэ ящыщу иужь - 
рейуэ а къулыкъум пэрыта 
Федор Езанэр къызэ-
ралъхурэ илъэс 464-рэ 
 ирокъу.

Франджы тхакIуэ цIэ-
рыIуэ Оноре де Бальзак 
къызэралъхурэ илъэс 222-
рэ ирокъу.

Совет кхъухьлъатэзехуэ, 
Совет Союзым и ЛIы-
хъужь Маресьев Алексей 
къызэралъхурэ илъэси 

105-рэ ирокъу.
Тхыдэ щIэныгъэхэм я 

доктор, профессор, УФ-м 
щIэныгъэмкIэ щIыхь зиIэ и 
лэжьакIуэ Гугу Рашад къы-
зэралъхурэ илъэс 94-рэ 
ирокъу.

Физико-математикэ щIэ-
ны гъэхэм я доктор, 
 КъБКъУ-м и профессору 
щыта, КъБР-м щIэны-
гъэхэмкIэ щIыхь зиIэ и 
лэжьакIуэ ЖьэкIэмыхъу 
Мусэбий къызэралъхурэ 
илъэс 86-рэ ирокъу.

УсакIуэ, тхакIуэ, КъБР-м 
щэнхабзэмкIэ щIыхь зиIэ и 
лэжьакIуэ Хьэх Сэфарбий 
и ныбжьыр илъэс 83-рэ 
ирокъу.

Урысей эстрадэм и ар-
тист цIэрыIуэ, УФ-м и 
цIыхубэ артист Карцев 
 Роман къызэралъхурэ 

илъэс 82-рэ ирокъу.
Адыгэ Республикэм и са-

нитар дохутыр нэхъыщхьэ, 
медицинэ щIэныгъэхэм я 
доктор, АКъУ-м и профес-
сор, ЩIДАА-м и академик 
Ачырэ Аслъэн и ныбжьыр 
илъэс 73-рэ ирокъу.

Къэбэрдей-Балъкъэр ра-
диом и адыгэбзэ редакцэм 
и редактор нэхъыщхьэ, 
 КъБР-м щIыхь зиIэ и жур-
налист Тэтрокъуэ Астемыр 
и ныбжьыр илъэс 66-рэ 
ирокъу.

Урысей актёр, продюсер, 
УФ-м и цIыхубэ артист 
 Гуськов Алексей и ныб-
жьыр илъэс 63-рэ ирокъу.

«Черкес хэку» газетым 
жэуап зыхь и секретарь, 
КъШР-м щIыхь зиIэ и жур-
налист Абидокъуэ Люсанэ 
къыщалъхуа махуэщ.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щы-
щытынущ. Хуабэр махуэм 
градус 23 - 25-рэ, жэ -        
щым градус 14 - 16 щыхъу-
нущ.

Къэбэрдей-Балъкъэр Республикэм 
и Правительствэм и УнафэщI Мусуков 
Алий дыгъуасэ щыIащ «Спартак» ста-
дион» къэрал бюджет IуэхущIапIэмрэ 
«Къэбэрдей-Балъкъэр Республикэм и 
командэ къыхэхахэр спортым щы-
хуагъасэ центр» къэрал кIэзонэ Iуэху-
щIапIэмрэ. КъБР-м спортымкIэ и ми-
нистр Хьэсанэ Ислъам щIыгъуу 
лэжьыгъэ IуэхукIэ щежьам Прави-
тельствэм и УнафэщIым спорт Iуэху-
щIапIэхэм зыщиплъыхьащ, абыхэм я 
щытыкIэр къипщытащ.

КЪЫХЭГЪЭЩЫПХЪЭЩ, КъБР-м 
«Къэ бэрдей-Балъкъэр Республикэм 
физическэ щэнхабзэмрэ спортымрэ 
зыщегъэужьыныр» и къэрал програм-
мэм ипкъ иткIэ, республикэ бюджетым 
и хьэкъкIэ а ухуэныгъэхэм лэжьыгъэ-
шхуэ зэрыщызэфIагъэкIар. Апхуэдэуи 
техникэ хэхахэр къащэхуащ, зыщагъасэ 
губгъуэхэр зыхуей хуэзэу, мардэм къи-
загъэу зэрахьэн папщIэ.

«Спартак» стадионым щыщыIам рес-
публикэм и Правительствэм и Унафэ-
щIым щыгъуазэ зищIащ спортсменхэм 
зыщагъасэ губгъуэ зэрагъэпэщыжахэм 
я щытыкIэм, физкультурэ-узыншагъэр 
щрагъэфIакIуэ комплексыр зыхуей-
зыхуэфIхэмкIэ къызэрызэрагъэпэщам. 

Комплексым хэтщ топ щыджэгу губ-
гъуэхэр, къыщажыхь гъуэгу цIыкIухэр, 
тренажер зэмылIэужьыгъуэхэр. Спорт 
ухуэныгъэр ирагъэкIуэкIащ «Спортыр 
ди гъащIэм и мардэщ» къэрал проек-
тымрэ «Демографие» лъэпкъ проек-
тымрэ я мылъкукIэ.

Премьер-министрыр апхуэдэуи щы-
Iащ «ЦСП СК КБР» къэрал кIэзонэ Iуэху-
щIапIэм. Абыи щызэрагъэпэщыжащ, 
зыхуей щыхуагъэзащ футбол щыджэгу 
губгъуэ мыину тIу, теннис джэгупIэ кор-
тыр, Налшык къалэм и Универсальнэ 
спорт комплексым и унэм щIагъэуващ 
боксым зэрызыхуагъасэ иджырей спорт-
технологие Iэмэпсымэхэр. Ахэр иджырей 
мардэхэм йозагъэ. Художественнэ гим-
настикэм хухэха пэшышхуэм кондицио-
нерхэр щIагъэуващ, спорт смен  хэм абы 
гупсэхуу зыщагъэсэн пап щIэ.

Къэбэрдей-Балъкъэр Республикэм и 
Правительствэм и УнафэщI Мусуков 
Алий иригъэкIуэкIа къэпщытэныгъэхэм 
яужькIэ зыхуэфащэ министерствэм 
пщэрылъ зыбжанэ хуищIащ и унафэм 
щIэт IуэхущIапIэхэм я материально-тех-
никэ лъабжьэр адэкIи гъэбыдэным 
хуэунэтIауэ. 

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

Урысей Федерацэм и Феде-
ральнэ Зэхуэсым и Къэрал 
Думэм и депутат Щхьэгуэш 
Адэлбий тепсэлъыхьащ 
 КъБР-м и Iэтащхьэ КIуэкIуэ 
Казбек республикэм и Парла-
ментым Зэрызыхуигъэзар 
къы зэрыщыхъуам:

«Я  мыхьэнэкIэ зэкIэлъыкIуэу 
икIи убзыхуауэ Iуэхухэр тэмэму 
а тхыгъэм къыщыгъэлъэ-
гъуауэ къызолъытэ. Сэ нэгъэ-
сауэ сыакъылэгъущ туриз-
мэмрэ мэкъумэш хозяйст-
вэмрэ я  IэнатIэхэм яхуэгъэза 
псалъэхэмкIэ. Ахэр икъукIэ 
 игъуэу къыщIэслъытэр рес-
публикэм и зыужьыныгъэм и 
къежьапIэу а IэнатIэхэр зэры-
щытым куэд щIауэ дызэ-
рытепсэлъыхьым и закъуэ-
къым, атIэ республикэм бгъэ-
дэлъ зэфIэкIышхуэхэр къэд-
гъэсэбэпыну и зэман 
зэ  ры  хъуарщ.

Республикэм и Iэтащхьэм 

къалэн инхэр къигъэуващ 
зэрыщыту къэралым мэкъу-
мэш продукцэм и уасэм 
щыщыхэхъуа лъэхъэнэм. Абы 
къыхэкIыу КъБР-м и Прави-
тельствэм и  къалэнщ лэжьы-
гъэхэр зэрекIуэкIыну щIыкIэр 
нэгъэсауэ иубзыхуну икIи а 
Iуэхухэр гъэзэщIэным къарууэ 
щыIэр хузэщIигъэуIуэну.

Къэбэрдей-Балъкъэрым зе-
гъэужьынымкIэ туризмэр мы-
хьэнэшхуэ зиIэ къыкIэлъыкIуэ 
IэнатIэщ. Ди деж и мызакъуэу, 
а IэнатIэр къэрал псом япэ 
щрагъэщхэм ящыщщ. Панде-
мием и зэранкIэ зэхэзекIуэхэр 
хуабжьу щагъэмэщIа лъэ-
хъэнэм къэрал кIуэцI  туриз-
мэм федеральнэ дэIэпыкъу-
ныгъэшхуэ игъуэтащ.  Къэбэр-
дей-Балъкъэрым  къакIуэ ту-
ристхэм я бжыгъэр гъэ къэс 
нэхъыбэ мэхъу. Ар къэдгъэ-
лъэгъуэн, адэкIэ лэжьыгъэми 
къыщыдгъэсэбэпын хуейщ.

Республикэм зегъэужьы-
нымкIэ стратегиемрэ япэ 
 игъэщыпхъэ Iуэхухэмрэ ятеу-
хуауэ КъБР-м и Iэтащхьэм 
Парламентым Зэрызыхуигъэ-
зам къыщыгъэлъэгъуахэр нэ-
гъэсауэ гурыIуэгъуэщ икIи 
ахэр гъэзэщIэнымкIэ Iэмал 
псори щыIэщ. ДяпэкIэ  псори 
зэлъытауэ щытынур къэрал 
властым и гъэзэщIакIуэ орган-
хэм я егугъуныгъэрщ. Сызэре-
плъымкIэ, абыхэм дызыщыгу-
фIыкIын Iуэху  нэрылъагъухэр 
зэман кIэщIым  къриубыдэу 
къарикIуэнущ», - жиIащ Щхьэ-
гуэш Адэлбий.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

Республикэм и
зыужьыныгъэм и лъабжьэр мэкъумэш

хозяйствэмрэ туризмэмрэщ

«КъБР-м и Iэтащхьэм рес-
публикэм и Парламентым 
Зэрызыхуигъэзам и унэтIыны-
гъэ нэхъыщхьэр цIыхухэм я 
псэукIэр егъэфIэкIуэнырщ, 
Къэ бэрдей-Балъкъэр Респуб-
ликэм и экономикэ, социальнэ 
зыу жьыныгъэр щIэгъэхуэбжьэ-
нырщ.

Абы къыщыгъэлъэгъуащ 
Къэ бэрдей-Балъкъэр Респуб-
ликэм и зыужьыныгъэм и кон-
цепцэр Урысейм зэкIэлъыкIуэу 
зегъэужьынымкIэ, ди цIыхухэм 
я зэIузэпэщ псэукIэр къэIэ-
тынымкIэ ди къэралым и Пре-
зидент Путин В. В. къыхилъхьа 
концепцэм щыщ Iыхьэу 
зэрыщытыр», - жиIащ Урысей 
Федерацэм и Федеральнэ 
Зэхуэсым и Къэрал Думэм и 
депутат Марьяш Иринэ.

КъБР-м и Iэтащхьэ КIуэкIуэ 
Казбек УФ-м и Президент 
 Путин Владимир фIыщIэ 
 хуи щIащ абы цIыхухэм я гъа-
щIэмрэ узыншагъэмрэ псом 
япэ зэрыригъэщам, абы и лъэ-
ныкъуэкIэ субъектхэм я гъэ-
зэщIакIуэ властым и органхэм 
я полномочиехэм зэрызри-
гъэубгъуам, зэи ямылъэгъуа 
дэIэпыкъуныгъэхэр къахузэ-
рызэригъэпэщам папщIэ. Къэ-
бэрдей-Балъкъэрым исхэм я 
цIэкIэ КIуэкIуэ Казбек апхуэдэу 
УФ-м и Правительствэм, Iуэхум 
пыщIауэ щыта министерствэ 
псоми фIыщIэ яхуищIащ икIи 
къыхигъэщхьэхукIащ ахэр 
цIыху хэм къэрал социальнэ 
дэIэпыкъуныгъэ етыным IэкIуэ-
лъакIуэу зэрелэжьар, апхуэдэу 
лъэпкъ проектхэр гъэзэ-
щIэнымкIэ щIэгъэкъуэн зэры-
хъуар. Иджыпсту апхуэдэ щIы-
налъэ проекту ди деж 47-м що-
лэжь.

Республикэм и Iэтащхьэм 
апхуэдэу къыхигъэщхьэхукIащ 
пандемием пэщIэтынымкIэ, 
цIыхухэмрэ властымрэ я зэ-
пыщIэныгъэхэр гъэбыдэ ным-
кIэ республикэм и гъэзэщIакIуэ 
органхэмрэ муниципалитет-
хэмрэ зэгурыIуэныгъэ яку 
дэлъу зэрызэдэлэжьар.

«Республикэм ис дэтхэнэ зы-
ми и гъащIэм мыхьэнэ пыу-
хыкIа щиIэнущ Парламентым 
хуэгъэза псалъэм къыщыгъэу-
ва Iуэхухэр дэгъэкIыным»,-
жиIащ депутатым. Республи-
кэм и Iэтащхьэм и псалъэм 
къыхэщащ сабий зиIэ уна-
гъуэхэм, IэщIагъэ зэмылIэу-
жьы гъуэхэм ирилажьэхэм, 
псом япэу - дохутырхэм, егъэ-
джакIуэхэм, хьэрычэтыщIэхэм, 
зэрызыщIагъэкъуэнур. ДэIэпы-
къуныгъэ ягъуэтынущ щIэблэ 
псоми - нэхъыщIэ дыдэхэм я 
деж щегъэжьауэ зи ныбжьыр 
хэкIуэтахэм я деж нэсу. Абы уи 
фIэщ ещI цIыхухэм къаIэрыхьэ 
хэхъуэр къэIэтыным хуэунэтIа-
уэ къэралым и Президентым 
къигъэува къалэнхэр зэфIэ-
гъэкIыным ди деж хуэфащэ гу-

лъытэ зэрыщигъуэтынур.
«ЩIыналъэм и социально-

экономикэ зыужьыныгъэр щIэ-
гъэхуэбжьэным хуэунэтIауэ 
 къалэнышхуэхэр къоув икIи 
республикэм и Iэтащхьэм 
IупщIу къигъэлъэгъуащ лъэпкъ 
зэгурыIуэныгъэр гъэбыдэным-
кIэ, цIыхухэм я узыншагъэр 
 хъумэнымкIэ лэжьыпхъэхэр. 
Республикэм и зыужьыныгъэм 
хиубыдэу гулъытэ хэха ягъуэты-
нущ туризмэм и IэнатIэм, 
промышленностымрэ мэкъу-
мэш хозяйствэмрэ инвести-
цэхэр къызэщIэгъэуIуэным. 
ЩIыналъэм и Iэтащхьэм Iуэху 
пыухыкIахэр къыхилъхьащ 
пан демием и гугъуехьхэр къы-
зэнэкIыным, IэнатIэ псори нэ-
гъэсауэ зэтегъэувэжыным 
хуэу нэтIауэ», - жиIащ Марьяш 
Иринэ.

Депутатым къызэрилъытэм-
кIэ, гу зылъытапхъэщ КIуэкIуэ 
Казбек цIыхухэр лэжьапIэкIэ 
къызэгъэпэщыным, хьэрычэт 
IэнатIэ мыинхэмрэ курытхэмрэ 
защIэгъэкъуэным, щIалэгъуа-
лэм щIэныгъэ, IэщIагъэ егъэ-
гъуэтыным хуищIа гулъытэм 
мыхьэнэшхуэ зэриIэм. Апхуэ-
дэу щIыналъэм и унафэщIым 
зэпкърихащ КъБР-м и Парла-
ментымрэ Правительствэмрэ 
властым и федеральнэ орган-
хэм зэрадэлажьэ щIыкIэр.

«Къэбэрдей-Балъкъэр Рес-
публикэм и Iэтащхьэм законхэр 
къыдэзыгъэкI органым Зэры-
зыхуигъэзам щыубзыхуа му-
радхэмрэ къалэн пыухыкIа-
хэмрэ, шэч хэмылъу, гъэзэщIа 
хъунущ. А Iуэхур щIагъэбыдэ-
нущ Парламентым и законхэм-
кIэ, Къэбэрдей-Балъкъэр Рес-
публикэм и Правительствэм, 
щIыпIэ унафэр зезыгъакIуэ ор-
ганхэм я лэжьыгъэмкIэ. Шэч 
къытесхьэркъым дызэрыт 
илъэсым тещIыхьауэ щIына-
лъэм и Iэтащхьэм къыхилъхьа 
программэщIэр нэгъэсауэ 
гъэзэщIа зэрыхъунум икIи абы 
ди щIыналъэр нэрылъагъуу 
япэкIэ зэригъэкIуэтэнум»,- 
 къигъэлъэгъуащ депутатым,

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

Егъэджэныгъэ

ЕджакIуэхэм  я  Урысейпсо  олимпиадэхэм
къыхэжаныкIахэр  ягъэфIэнущ

КIуэкIуэ Казбек республикэм
щыпсэухэр къыхуриджащ, и щапхъэм
ирикIуэу, коронавирусым пэщIэтыф

мастэр зыхрагъэлъхьэну

КъБР-м и Правительствэм и 
УнафэщI Мусуков Алий лэжьыгъэ 
IуэхукIэ щыIащ республикэм и 
спорт IуэхущIапIэ зыбжанэм

Къэбэрдей-Балъкъэр Республикэм и
ЩIалэгъуалэ правительствэм хэтхэр

ЩХЬЭГУЭШ Адэлбий:

                   Республикэм и
Iэтащхьэм и псалъэм и унэтIыныгъэ
нэхъыщхьэр псэукIэр егъэфIэкIуэнырщ

МАРЬЯШ Иринэ:

М й

Къэбэрдей-Балъкъэр Республикэм и Iэтащхьэм 2021 гъэм 
накъыгъэм и 17-м къыдигъэкIа Унафэ №60-РГ-мкIэ къащтащ 

Дин

ЩIэ

2021 гъэр къызэрихьэрэ япэу екIуэкIыну Шэрджэс 
кинофестивалым хэтыну режиссёри 7-м зыкъагъэлъэ-
гъуащ. Накъыгъэм и 7-м фестивалым и къызэгъэпэ-
щакIуэ гу пым фильм кIэщIхэм ящыщу плIы Iэра-
гъэхьащ. 

ЛЭЖЬЫГЪЭХЭР Тыркум, Сирием, США-м, Израилым 
щытраха фильмхэрщ. Мы зэманым ахэр поплъэ 
 Кавказым, Швецием, ОАЭ-м кърагъэхыну фильм 
кIэщIхэм. 2021 гъэр къызэрихьэрэ къызэгъэпэщакIуэхэр 
жыджэру ядолажьэ режиссёрхэмрэ продюсерхэмрэ, 
апхуэдэуи фестивалым хэтыну хуей псори хагъэгъуазэ              
я IэдакъэщIэкIхэр зэпеуэм зэрырагъэхьыну щIыкIэм. 
КъызэгъэпэщакIуэхэм я фIэщ мэхъу зэфIэкI зиIэ ре-
жиссёрхэм я Iэзагъэр тегушхуауэ къызэрагъэсэбэпы-
фынур. 

Къыхэгъэщыпхъэщ фестивалым «Short & Sweet» и япэ 
проектыр - шэрджэсыбзэкIэ дакъикъи 3 нэхърэ мынэ-
хъыбэкIэ  фильм техыным теухуар - ехъулIэныгъэ иIэу 
зэрагъэ зэщIар. А зэпеуэр щекIуэкIар коронавирусым 
зиу бгъун щыщIидза зэманрами, абы кърашэлIэфат 
куэдым уезыгъэгупсыс фильм щIэщыгъуэхэр тезыха 
щIалэгъуалэр. Фестивалым зэщIигъэуIуат дуней псом 
щикъухьа адыгэхэр. 

Япэ Шэрджэс кинофестивалым адыгэ фильм кIэщI 
 нэхъыфIыр къыщыхахынущ. Ар дакъикъэ 15 нэхърэ  нэхъ 
мащIэкIэ екIуэкIыу икIи 2018 гъэм къыщыщIэ дзауэ траха-
уэ щытыпхъэщ. Фестивалыр зэрекIуэкIыну щIыкIэр http://
circassianfilmfestival.com сайтым гуры Iуэгъуэу итщ. 
Фестивалым и саугъэт нэхъыщхьэр къэ зыхьыну щIэ-             
хъуэпсхэм я лэжьыгъэхэр шыщхьэуIум и 30 пщIондэ ира-
гъэхьыну зэман яIэщ. 

Гу зылъытапхъэ: шэрджэс кино тезыххэр зэщIагъэу -
Iуэн папщIэ Адыгэ кинофестивалыр илъэситI и пэкIэ 
къызэрагъэпэщауэ щытащ. Абы ипкъ иткIэ режиссёр-
хэм Iэмал яIэщ зэрыцIыхуну, зэдэлэжьэну, я Iуэху 
еплъыкIэкIэ зэдэгуэшэну. КъищынэмыщIауэ, мы Iуэхум 
шэрджэс щэнхабзэр нэхъ къулей зэрищIынум шэч хэлъ-
къым, ди щIэиныр гъэлъэгъуэнымрэ абыхэм нэгъуэщIхэр 
щыгъэгъуэзэнымрэ мыхьэнэшхуэ яIэщи. Шэрджэсхэм               
я щыIэкIэм тепсэлъыхь апхуэдэ фильмхэр режиссёр-                
хэм трахыным гу нэхъ лърагъэтэнри щыщщ Iуэхур 
къызэзыгъэпэщахэм я мурадхэм.

КЪАНЩАУЭ  Мэлычыпхъу.

Къэхъун курыт школ №2-м щекIуэкIащ «115-нэ 
къэбэрдей шуудзэм и лIыгъэ мыухыж» телелъэмыж 
видеоконференцыр. Абы хэтащ Ростов щIыналъэм 
щыщ Большая Мартыновкэ къуажэм дэт школымрэ 
Къэ хъун школымрэ я егъэджакIуэхэмрэ еджа кIуэ хэм-
рэ, жылагъуэ лэжьакIуэхэр, журналистхэр. 

МАРТЫНОВСКЭ районым и унафэщI Мартынов Нико-
лай конференцыр къызэIуихащ. Iуэхум хэтхэм фIэхъус-              
кIэ захуигъэза нэужь, абы жиIащ адэкIи Iуэху щхьэпэхэр               
зэдалэжьыну, я гупсысэхэмкIэ зэдэгуэшэну зэригуапэр. 
Телелъэмыж зэпыщIэныгъэр 115-нэ Къэбэрдей-Балъ-
къэр шуудзэмрэ абы и 316-нэ шу полкымрэ я фэеплъу 
щытащ. 1942 гъэм и гъэмахуэм ахэр Мартыновкэ щIы-
налъэм щызэуащ. 

Конференцым хэтащ полковник, Урысейм и  ДОСААФ-м 
КъБР-м щиIэ къудамэм и ветеранхэм я зэгухьэныгъэм и 
тхьэмадэ МацIыхъу Хъусен, «Кавказ гъунапкъэ» 
лъыхъуа кIуэ гупым и унафэщI Цыбин Виктор, а гупым 
хэт Артёмовэ Наталье, «Маяк 07» газетым и корреспон-
дент Къызэрыс  Борис, Къэхъун школ библиотекэм и 
лэжьакIуэ Пхъэшх Светланэ, Май къалэм щIэблэр хэ-
купсэу гъэсэнымкIэ щыIэ IуэхущIапIэм и унафэщI Хьэпэ 
Къазбэч, жылагъуэ лэжьакIуэ Уэрсей Владимир, Герма-
нием къулыкъу щызыщахэм я зэгухьэныгъэу КъБР-м 
щыIэм жэуап зыхь и секретарь Гулэжын Беслъэн. 

Видеоконференцым щытепсэлъыхьащ шуудзэмрэ 
 полкымрэ хэтахэм ехьэлIа лъыхъуакIуэ лэжьыгъэхэм зэ-
рыпащэнум, лIыхъужьхэм я фэеплъхэр зэрызэфIа гъэу-
вэжынумрэ зэрахъумэнумрэ. 

НАФIЭДЗ  Данэ. 

Адыгэ кином
зрагъэужь

Ди  зэпыщIэныгъэхэр 

115-нэ  шуудзэм
и  фэеплъу

Ди къэралым щекIуэкI Iуэхухэм щы теп-
сэлъыхькIэ къулыкъущIэхэм - инхэми 
ищIагъкIэ щыIэхэми - нэхъ къащтэ бжы-
гъэ хэIэтыкIахэм трагъэщIэну. Ауэ абыхэм 
зыщагъэгъупщэ къэралым зиужьыным 
цIыху къызэрыгуэкIхэм хуащI хэлъхьэны-
гъэр зыхуэдизыр жа Iэну. Псалъэм и 
хьэтыркIэ, къыдрагъэжей дуней псор ко-
ронавирус уз бзаджэм щитхьэлэ 2020 
гъэм Урысейм  гъавэу тонн мелуани 133,5-
рэ къызэры щ рахьэлIар - абы нэхърэ нэ-
хъыбэ къаще хъулIар зэзакъуэщ. Арати, 
УФ-м ерыскъыхэкIхэу хамэ къэралхэм 
ярищэм процент 20-кIэ зиIэтащ.

КЪЭБЭРДЕЙ-Балъкъэрри хуэмыхукъым - 
ди республикэм и жыгхэм къатащ къэра-
лым пхъэщхьэмыщхьэу къыщрахьэ лIам и 
Iыхьэ щанэр икIи а лIэужьыгъуэмкIэ нэ-              
гъуэщI щIыналъэхэм ящыщу зыри къы-
лъэщIыхьакъым.

Псори хъарзынэщ, ауэ тыкуэным узэры-
щIыхьэу уогупсыс: апхуэдизу Iуэхухэр 
щыфIкIэ, сыт щIакхъуэм и уасэм щIыхэ-
хъуар? Дауи, жэуапыр гурыIуэгъуэщ: ар зи 
ягъэр дагъэгъэсыныпхъэ хэр, электрокъа-
рур, газыр, н. къ. нэхъ лъапIэ зэрыхъуарщ. 
Ауэ цIыху къызэрыгуэкIым абы зыкIи и  гур 
фIы ищIыркъым. Ещхьыркъабзэу, ящIэ 
 щIыдагъэм и уасэр дунейм щыдэкIуейми 
щехми езым и щхьэкIэ къехьэлIауэ зыми 
зэрызимыхъуэжынур: бензиныр нэхъ пуду 
къращэнукъым. Уасэхэр иужь зэманым 
IэубыдыпIэншэ дыдэ хъуащ. УалъэщIыхьэ-
нукъым. Иджыблагъэ тхъуцIынэ къэсщэ-
хуам фломастеркIэ уаситI тетхат, я щIыб 
зырызымкIэ. Сыт абы къикIыр? Ар зыщэм 
япэу къыхуашар иримыгъэкIыфурэ, етIуа-
нэр къэсащ, нэхъ лъапIэ хъуауэ. Арати, уа-
сэжьыр тригъэкIыжын къыщыгъупщэри, 
щIэри тритхащ…

Совет властыр щызэфIэувам къыщы-
щIэдзауэ ар къутэжыхукIи иджыри ди къэ-
ралым гугъуехьхэм я нэхъыбэ дыдэр зыте-
щIэр къуажэдэсхэрщ. Псори къэдгъэнэн-
щи, жытIэн къудейщ 1966 гъэр къэсыху           
колхозхэтхэр улахуэншэу (трудоденкIэ) зэра-
гъэлэжьар. Абы щыгъуэми, гугъу ирагъэхьу. 
Ауэ, итIани, я унагъуэхэр япIырт, я бынхэр 
къызэфIагъэувэрт,  яхуапэрт, ирагъаджэрт. 
Дауэт ар къазэрехъулIэр? А псори зи нэгу 
щIэкIа дэ мылейуэ къыдолъытэ зыгуэрхэр 
дигу къэдгъэкIы жыну.

Псом япэрауэ, щIапIэ зиIэу къуажэм 
 щып сэухэм тыкуэнхэм къыщащэхур ма-
щIэт: фошыгъу, шыгъу, мафIэдз, сабын, 
щэкI хуэдэхэрт. Абыхэм щащэххэртэкъым 
бы лымыли, джэдыли, джэдыкIи, гъэш хэкI-
хэри. Ахэр езы унагъуэхэм яIэт. Iэщ яукI-         
мэ, къуажэ кIуэцIым е Налшык щащэрт. 
Жэм зиIэ унагъуэр къулейсызу къалъытэр-
тэкъым. Джэдкъазри арат. И гугъу тщIыххэн-
къым хадэм къитххэр щIэгъэкъуэнышхуэ 
къытхуэхъуу зэрыщытам. КIэщIу жыпIэмэ, 
тшхым и мызакъуэу, сом гуэрхэр къыдиту 
тщэн гуэрхэри диIэт. Иджы-щэ? ЩIакхъуэм 
и деж къыщыщIэддзэнщи, ар зыгъажьэ 
унэгуащэхэр закъуэтIакъуэщ. Танэхэр 

Къуажэ

Иджы ахэр плъагъужыркъым пщэдджыжьым
Дэнэ здэкIуар Iэхъуэхэр?

 ягъашхэ, хадэхэр зэрахьэ, арщхьэкIэ жэм 
зэ рахуэжыркъым. Нэхъапэм зы хьэблэм 
дэкIыу щыта бжыгъэм хуэдиз къуажэ псом 
дэкIыркъым. ЦIыхухэр щоуж шкIэхэр шэ 
егъэфэным, гъэшыр зэдзыным, кхъуей 
хэхыным, шху щIыным. Зэгуэр КПСС-м и 
ЦК-м и Япэ секретарь Хрущёв Никитэ 
 къуажэдэсхэм жэмхэр ятрихыну щыхуе-
жьам зауэ къикI пэтащ ирамытын щхьэ-   
кIэ. Иджы цIыхубзхэм унагъуэ шатэр бэ-     
зэрхэм къыщащэхумэ нэхъ къащтэ. Зэ 
еплъы гъуэкIэ гъэщIэгъуэнщ: колхозхэр 
 якъутэжа, зыгуэрхэр щызэIуащэу, щаду 
щыта IуэхущIапIэхэр зэхуащIыжа иужь лэ-
жьакIуэхэр хуит къэхъуа хуэдэщ, куэдыр 
Iуэхуншэщ. Щхьэ зрамытыжрэ игъащIэ 
 лъандэрэ къадекIуэкI, я адэхэм я адэжхэм 
къыхуагъэна IэщIагъэм?

И жэуапыр нэм къыщIоуэ: жэм бгъэш-
хэным куэдыIуэ токIуадэри, упэлъэщыр-
къым. Совет лъэхъэнэм уасэншэу яIэры-
хьэу щыта хьэуазэмрэ хуэнщIеймрэ илъэс 
къэс нэхъ лъапIэ мэхъу, нартыхумрэ хьэмрэ 
я гугъу умыщIыххи. Джэдкъазри аращ. 
Илъэс къэс нартыхуу, хьэуэ ящIэр нэхъ ма-
щIэ мэхъу, фермерхэр зэпымыууэ 
 мэт  хьэусыхэ, ахэр уэгъум яфIихьыжауэ жа-
Iэурэ. Нэхъапэм къуажэдэсым, куэдми 
 мащIэми, ахэр пщIэншэу е пуду къы Iэ-
рыхьэрт.

Жэмхэми хуэдэу, мэлхэри къуажэхэм 
дэкIуэдыкIащ. ПщэдджыжькIэ адакъэхэм я 
Iуэ макъ жьгъырухэр зэхэп хы жыркъым.          
ХущхъуэкIэ ягъэбэта джэдхэр къуажэдэсхэм 
тыкуэнхэм къыщащэху - ап хуэдэу нэхъ 
тыншщ, уасэхэр къедзакъэ  пэтми. Мы гъэм 
и гъатхэм былымылымрэ джэдылымрэ 
уафэм щIэуэу нэхъ лъапIэ зэрыхъуам куэд 
къыбжеIэ. АтIэ, мис а джэд дыдэр ишхыр 
плъагъуу уи пщIантIэм къы щыбгъэхъу 
щIэмыхъур сыт?

ЕтIуанэ  Iуэхущ къуажэхэм  псымкIэ  я  
Iуэху зэрымыщIагъуэр. Нэхъапэм псы 
цIыкIухэр уэрамыбгъухэм щежэхырти, Iэщ-
ми къэкIыгъэхэми яхурикъурт, иджы зэ - 
фэн къудей щамыгъуэт къохъу. Бжьамий-
хэр гъуанэ хъуащи, псыр адэкIэ-мыдэкIэ 
къыщыдож. Иджы жылэхэр абы и лъэны-
къуэкIи зэщхьэщокI - языныкъуэ хьэблэхэм 
яIэщ, адрейхэм ягъуэтыркъым. Ауэ хэт и 
дежкIи гурыIуэгъуэу къыщIэкIынщ псы 
ущыщIэу унэ лъапсэр зэрыпхуземыхьэнур.

Щыхуей дыдэхэм деж ди политикхэр 
 ЕвропэмкIэ йоплъэкI. А континентым 
 щапхъэ къытрах хъунут хадэ зэрызэрахьэ и 
лъэ ныкъуэкIэ. Псалъэм папщIэ, Венгрием и 
къалэхэм я унэхэм я балконхэми жызум 
лъэпкъыфIхэр щагъэкI, фейдэшхуэ къы-
щIахыу. Езы къэралым уней хозяйствэ-        
хэм защIегъакъуэ.

КъызэрыщIэддзамкIэ дгъэзэжынщи, нэ-
гъабэ къехъулIам игъэгушхуауэ, дызэрыт 
илъэсым я мурадщ гъавэ щIапIэхэм ар-
гуэру гектар мин 600 къыхагъэхъуэну. Мыб-
деж зыщамыгъэгъупщэмэ нэхъыфIт Iусып-
хъэхэр нэхъыбэу щIэн зэрыхуейри.. Iэщым 
ирагъэшхын пуду яIэрыхьэмэ, къуажэдэс-
хэр щхьэхынукъым.

ЕпщIанэ лIэщIыгъуэм

Абы ирихьэлIэу чыристан диныр 
лIыпIэ иуват, уеблэмэ католикхэрэ 
православнэу зэкIэщIэкIын хунэ-
сат. И къарум хэхъуэрт нэхъ 
иужьыIуэкIэ къэунэхуа ислъамми. 
Урысейр иджыри тетт зэманым 
къыкIэрыхуа мажусий диным. 
ЛIэщIыгъуэм и кIэухым белджы-            
лы хъуащ ар къызэремызэгъы-
жыр.

 Урысей Iэрытх нэхъыжь дыдэм - 
«Повести временных лет» дэф-
тэрым - къызэрыщыгъэлъэгъуам-
кIэ, 996 гъэм Киев урыс къэралы-
гъуэм и тепщэ Владимир и деж 
 кIуащ дин зэмылIэужьыгъуэхэм я 
лIыкIуэхэр. Дэтхэнэри хуейт езыхэм 
я фIэщхъуныгъэр къригъэщтэну. 
Пщышхуэр едэIуащ псоми, ауэ 
зыри игу ирихьакъым. Абы щы-
гъуэми,  журтхэми, католикхэми, 
муслъымэнхэми я лIыкIуэхэм зэре-
дэIуаш хуэ щы Iэкъым, ауэ правос-
лавнэ члисэм гулъытэшхуэ хуи-
щIащ. Абы и лIы кIуэм а дин къуда-
мэм и къулеягъыр купщIафIэ 
ды дэу икIи кIыхьу къе Iуатэ, адрей-
хэр хэутэн ещI. Тхыдэджхэм я деж-
кIэ гугъуехьыш хуэ хэлъакъым            
псори а диным ихьэу лIэщIыгъуэ 
зыбжанэ дэкIыжа иужь Iэрытхым 
зэрыхатхэжар  къа хутэным. Ипэ-
жыпIэкIэ мы Iуэхур Урысейм и              
дежкIэ егъэлеяуэ зэхэгъэкIы-            
гъуэу щытащ. ИкIи  мыбдеж щы-        
нэ хъыщхьэр къыхахыну фIэщ-              
хъуныгъэратэкъым, атIэ политикэрт.

Православнэ члисэм и тепщэ 
 Византие империер лъэщт икIи зэ-

Муслъымэн Урысей. Уи нэгу къыщIэбгъэхьэну гугъущ,
        ауэ апхуэдэ къэрал къэунэху пэтащ

къуэтт, къаугъэ зэмыщхьхэм къа-
гъэтIасхъэ пэтми. Дауи, и диныр 
 къапщтэмэ, абы и жьауэм ущIэу-
вэрт икIи апхуэдэ къару къыпкъуэ-
тыну Iейтэкъым. Арат урысхэр Кон-
стантинополкIэ щIеплъэкIыр.

АрщхьэкIэ ислъамыр къыхихыну 
Владимир къыхураджэрт булгъэр-
хэм (зэхэвмыгъэзэрыхь: зи гугъу 
тщIыр а зэманым илъэси 100-кIэ 
ипэ иту чыристан хъуа болгъэрхэр-
къым, атIэ Индыл и Iуфэм нэхъ Iу-
дзауэ Iуса тырку лъэпкъхэм ящыщ 
зырщ). Абыхэм псэхугъуэ къари-
тыртэкъым я гъунэгъу Хъэзэр пащ-
тыхьыгъуэм. Иужьрейр зэпы мыууэ 
къатеуэрт. И гъунэгъу бзаджэм щи-
хъумэну ахэр Багдад хъэлифатым 
елъэIун хуей хъуащ, къыдишэхын 
мурадкIи 922 гъэм муслъымэн 
диным ихьащ. Ауэ Багдад жыжьэт, 
Урысейр къаб гъурыст. ГурыIуэгъуэт 
ар нэхъ сэбэп къазэрыхуэхъу-              
фынур. Арат хъэзэрхэм я бий нэхъ 
шынагъуэри. А щхьэусыгъуэм къы-
хэкIыу булгъэрхэр хуейт а къэралыр 
динкIи къуэш ящIыну. Зэрытлъагъу-
щи, мыри зытещIыхьар полити-
кэрт.

ИпэIуэкIэ яужь ихьатэмэ…

Владимир и пэкIэ тетыгъуэр зея 
Святослав булгъэрхэм нэхъ къа-
гъэдэIуэфыну къыщIэкIынут. Оле-
ги Хъэзэр пащтыхьыгъуэр игъэ-
тыншакъым, ауэ абы и пIэм псы 
изыгъэжыхьыжар мис а Свято- 
с лавщ. 965 гъэм абы Хъэзэрхэм я 
дзэр хигъащIэри, и къалэ нэхъ ин-
хэр иубыдащ. Апхуэдэ щIыкIэкIэ я 

лъэщагъыр яфIэкIуэдри, езы 
хъэзэрхэм зыкъагъэхъеижыфа-
къым. Ауэ нэхъыщхьэр зауэ-банэм 
хэмыкI Святослав чыристан диным 
теплъэ мыхъуу зэрыщытарщ. ФIы 
дыдэу илъагъу и анэ Ольгэ сыт хуэ-
дизрэ къемылъэIуами, абы зэи 
идакъым жор ищIын. Пщышхуэм 
игу техуэртэкъым инджылым хэт 
«шыIэныгъэ», «уи гум тегъэхуэн», 
«и жыIэм ущIэмыкIын» псалъэхэр. 
Ислъамыр нэхъ ткIийт, абы къы-
хэкIыу Святослав нэхъ ди шэ хынкIэ 
хъунут.

Пэжу, абы дин Iуэху зэи зэрихуа-
къым, ар хуеиххэтэкъым зыми. И 
гъащIэ псор зекIуэхэм къы хэ-
мыкIыу ихьащ, 972 гъэм печенег-
хэм  (Iэпхъуэшапхъуэу псэуа 
лъэпкъ  хэм ящыщщ) Днепр и 
 гъунэгъуу шабзэшэкIэ къыща-
укIащ. Сыт хуэдэу щымытами, ма-
жусий диным къыпыкIыну и чэзу 
зэрыхъуам егупсысар Владимирщ. 
Ауэ ари куэдрэ чэнджэщэн хуей               
хъуащ.

Православнэ члисэр къыхихащ, 
ауэ муслъымэныгъэм триухуатэ-
мэ-щэ? ИтIанэ Урысейм и тхыдэр 
нэ гъуэщIынут.

Кавказ зауэри 
щыIэнутэкъым

Псом япэрауэ, зэпымыууэ зэ пэ-
щIэуэ славян лъэпкъхэр зы къэра-
лышхуэу зэгухьэнут - ислъамыр 
щIы  налъэхэр зэкъуэзыгъэувэ икIи 
зэгурызыгъаIуэ къарущ. ЕтIуанэ-
рауэ, КъуэкIыпIэ рим империе жы-
хуаIэ Византиер къыпэщIэувэнут. 
Ауэ Багдад хъалифатымрэ Испани-

ем и щIыналъэшхуэ зыIыгъ кордо-
вэ муслъымэнхэмрэ къызы дэ щIы-
ну Урысейм и дежкIэ ар шына-                  
гъуэтэкъым - сыт хуэдизкIи лъэщ-
ми, Константинополь урыс-хьэрып 
къарухэм къатекIуэнутэкъым. Абы 
къишэнут мис а империер лIэщIы-
гъуиплIкIэ нэхъ пасэу дунейм тек Iы-
жыныр. Жорзехьэ зекIуэхэр щы-
Iэнутэкъым (наIуэу зэрыщытщи, 
ахэр къызэщIэзыгъаплъэу щытар 
Ви зантием и императорхэрт). Къуэ-
кIыпIэ Европэмрэ Ищхъэрэ Евро-
пэм рэ шэрихьэтым и жьауэм щIа-
гъэувэнут.

Зэман дэкIмэ, епщыкIущанэ лIэ-
щIыгъуэм, пшэ фIыцIэу къы зэре-
хьэжьа монгол тэтэрхэр зыIууэ-          
нур щхьэхуэ-щхьэхуэу къыпэщIэувэ 
пщы гъуэ зэбгрыдзахэртэкъым, атIэ 
зэуэным сыт и лъэныкъуэкIи хуэ-
гъэпса цIыхухэр зыхэт дзэ лъэщ 
зиIэ къэрал абрагъуэт.

Ауэ ди дежкIэ нэхъыщхьэращи, 
адыгэхэр лъапсэрых дызыщIа 
Урыс-Кавказ зауэри зэрыщымыIэ-
нур белджылыт.

 ЗэрыгурыIуэгъуэщи, лъэпощхьэ-
похэри къыкъуэкIынут. Муслъымэн 
Урысейм Европэм тепщэгъуэр щы-
дигуэшын хуей хъунут нэгъуэщI           
къару лъэщым - КъухьэпIэ рим им-
перием. АрщхьэкIэ а тIур зэхуилъ-
ми, зыр зым теуэн тегушхуэнутэ-            
къым.

Мис аращ Владимир къыхиха 
 гъуэгум илъэс минхэм къыпхыкIа 
мыхьэнэ щIиIар.

дурэшым дыдэмысами, 
Урысейм утыкур                
къы лъы сакъым

ООН-м насыпым теу-
хуауэ иригъэкIуэкIа зи чэзу 
къэхутэныгъэм УФ-м къы-
щыхуагъэфэщар 76-нэ 
увы пIэрщ. Къапщыта къэ-
рали 149-м я деж иджы 
илъэс еплIанэ хъуауэ 
бжьы пэр щеубыд Финлян-
дием. Абы кIэлъокIуэ Да-
ниер, ещанэр Швейцари-
ерщ. Дэ къыткIэроху зи 
экономикэм уэру зиужь 
Китайр (84-нэ увыпIэ). Сыт 
хуэдэ щIы кIэ кIэ насыпым и 
пщалъэр зэрызэхагъэу-
вэр? Мыбде жым IэщIа-
гъэлIхэм къыщалъытэ 
къэ ралым и  ВВП-р зыхуэ-
дизым, лэжьапIэншагъэ, 
инфляцэ, коррупцэ я 
лъэныкъуэкIэ и Iуэху 
зыIутым я мызакъуэу, 
цIыхухэм я гъащIэм и кIы -
хьагъыр, псэуныгъэкIэ 
 ягъуэт дэIэпыкъуныгъэр, 
хуи  тыныгъэхэмкIэ яIэ Iэ-
малхэр, нэгъуэщIхэри. Нэ-
хъыщхьэращи, езы цIы ху-
хэм насыпыфIэхэм зэры-
зыхабжэжыр. Ар гъэщIэ-
гъуэнщ, ауэ зи цIыхухэр 
хуаб жьу щыкъулейсыз 
азие, африкэ къэралхэм 
«Насыпым и таблицэм» 
увыпIэ мыIейхэр щаIыгъщ. 
Ар ехьэлIащ мывэ лIэщIы-
гъуэм иджыри пэжыжьэ 
мыхъуа лъэпкъ цIыкIухэми.  
Псалъэм папщIэ, Брази-
лием и щIыпIэ пхыдза ды-
дэхэм ящыщ зым къызэ-
рыщагъуэтрэ куэд мыщIа 
пиатхэхэм (мин зытIущи 
ирикъуркъым) я деж щыIа 
еджагъэшхуэ зыбжанэм я 
фIэщу жаIэ абыхэм нэхърэ 
нэхъ насыпыфIэ мы ду-
нейм темыту. Ахэр ди деж 
щамыда коммунизм псэу-
кIэм быдэу тетщ: дэтхэнэ-
ми ишхыну зрикъунур ират. 

Насыпыр
щагуэшым

ЗэфIагъэкIа лэжьыгъэр 
зы хуэдизым зыкIи те мы-
щIыхьауэ. Лъэпкъым щы-
зе  кIуэркъым зэхэгъэж гуэ-
ри, псалъэ IэфIри щы зэ-
хэпхынукъым: арыншами 
псори фIыуэ зэхущытщ. 
Ущ рихьэлIэнукъым нэщ-
хъеи мыарэзыи. Армырауэ 
пIэ рэ езы насыпым и пща-
лъэр?

Мыри гъэщIэгъуэнщ: 
езы финнхэм насыпыфIэу 
зыкъалъытащэркъым, уеб  -
лэ мэ цIыху зыщызыу кIыж-
хэм я бжыгъэмкIэ «пэ  рыт» 
къэ ралипщIми яхохьэ Лит-
вам, Урысейм, Къэзахъ-      
с та ным ябгъурыту.

КуэдкIэ нэхъ насыпыфIэу 
зыкъалъытэж хьэлэбылы-
къым хэмыкI Урымым, Ис-
панием, Алыджым щып-
сэухэм - ахэр пIащIэркъым 
мы дуней дахэр ябгынэну…

Сыт а насыпыр езыр 
зищIысыр? Нэхъапэм дэ  
ар къэтлъытэрт нэрымы-
лъагъу, Дахэнагъуэ хуэдэу 
дызылъэмыIэс гуэру. «На-
сып щIэкъуныр арщ на-
сыпыр», - жиIащ усакIуэм. 
Ар пэжмэ, дэр нэхърэ нэхъ 
насыпыфIэ щыIэкъым - ди 
къэралым хуэдэу цIыхубэ 
насыпым куэд щытра жы-
Iыхьа икIи щыхущIэкъуа 
ЩIы хъурейм теткъым. 
 СССР-м и лъэхъэнэм, уеб-
лэмэ дыкъагъэгугъат: «Пар-
тым гушхуэныгъэ хэлъу 
жеIэ: совет цIыхухэм я 
иджырей щIэблэр ком му-
низмэм щыпсэунущ!»  Ди 
жагъуэ зэрыхъунщи, СССР-
ри ар зезыгъакIуэу щыта 
КПСС-ри кIуэдыжри, дэ 
пщIыхьэпIэфIыр и кIэм нэ-
мысу къагъэуша жей бащ-
хъуэм хуэдэу дыкъэнащ.

Езы насыпым дызэ-
реплъми зихъуэжащ. 
Иджы ар хъуэпсапIэкъым, 
атIэ нэм къыщIэуэу нэры-
лъагъущ: унэ дэгъуэ, авто-
машинэ зыкъизых, ахъ-
шэш хуэ, н. къ. Ахэр зиIэм 
адрейхэри игъуэтынущ. 
ЗимыIэхэр-щэ? Ар нэ-
гъуэщI Iуэхущ, утеп сэ лъы-
хьынуи кIыхьщ. Мыбдеж 
ООН-ри сэбэп къыпхуэхъу-
фынукъым.

НаIуэу зэрыщытщи, 2016 
гъэм и пэщIэдзэм ин дек-
сацэ ящIын (нэхъ гу ры-
Iуэгъуэу жыпIэмэ, ха гъэ-
хъуэн) ягъэувыIащ лэ-
жьапIэ IэнатIэ пэрыт пен-
сионерхэм я пенсэхэр. Абы 
лъан дэрэ къэхъуащ ар къэ-
 зыгупсыса «ар хи тек тор-
хэм» къамылъытэфа куэд.

ЯПЭРАУЭ, иджыри зи къа-
рум къигъэгугъэ нэхъыжь 
зыкъом тIысыжащ, апхуэдэ 
мы захуагъэр яхуэ мыхьу. 
ЕтI уа  нэрауэ, улахуэ щIэу-
фам хуэкIуащи, нэхъы-
бэжым я улахуэхэм налогхэр 
хагъэ кIы жыр къым - къэра-
лым сом мелардхэр фIо-
кIуэд. Еща нэрауэ…

АдэкIэ дыIэбэнкъым, 
арын шами, куэд тра жы-
Iыхьащ. Ауэ кIэ зимыIэ 
 щы Iэкъым: нэгъабэ и дыгъэ-
гъазэм УФ-м и Президент 
Путин Владимиррэ Уры-
сейм и Профсоюз Щхьэ-
хуитхэм я Федерацэм и уна-
фэщI Шмаков Михаил рэ 
зэхуэза иужь гугъапIэ къы-
къуэкIащ зи гугъу тщIы ин-
дексацэм хуэкIуэжын и лъэ-
ныкъуэкIэ. Уеблэмэ ар 
зэрызэфIагъэувэжыну щIы -
кIэм теухуауэ къыхалъхьэ-
хэр 2021 гъэм ма заем и 1-м 
фIэмыкIыу игъэ  хьэзырыну 
прави тельс твэм пщэрылъ 
щащIащ. Ягъэува пIалъэм 
къитIасэу правительствэм 
зыгуэрхэри къыхилъхьащ. 
Уигугъэнт Iуэхур ежьауэ. 
АрщхьэкIэ абдеж щыщIэу-
жьыхэжащ: уеблэмэ къып-
щохъу ягъэтIылъыжыпауэ - 
и гугъу ящIыжыркъым.

ЦIыхубэм яхуэлажьэ Къэ-
рал Думэми джэды кIэм цы 
къыхихыу фэ зыт регъауэ: 
абы игу ирихьыркъым ин-
дексацэм теухуауэ парт, зэ-
гухьэныгъэ зэмылIэужьы-
гъуэхэм ягъэ хьэзыра хабзэ-
гъэув про ектхэр. Яхузэ фIэ-
мыхыр зыщ: лажьэ 
пен   сионерхэм 2016 гъэ 
 лъандэрэ яфIэ кIуэда псори 
къанэ щы мыIэу иратыжы-          
ну хьэмэрэ зы IыхьэкIэ зэ-
фIагъэ кIыну? «БлэкIам упы-
кIащ» жызыIэ къулыкъущIэ-
хэри щыIэщ. Мис апхуэдэу 
ироджэгу дэ, нэхъыжьхэм, 
хабзэкIэ къэдлэжьам. Абы 
щыгъуэми, гъэщIэгъуэныр 
ара щи, къэрал къулыкъум 
иджыри пэрытхэм я пенсэ-
хэр илъэс къэс псалъэма-
къын шэу индексацэ  хуащI. 
Дэнэ щыIэ атIэ зэ хуэ дэ ны-
гъэр?

Ди насыпти, къыкъуэ кIащ 
лажьэ пенсионер хэм мыб-
деж щIэгъэкъуэн къы-
щытхуэхъун. Ар мы гъэм и 
фокIадэм Урысейм ще-
кIуэкIыну парламент хэ хы-
ны гъэхэрщ. Къэ рал Думэм 
хыхьэну хущIэ къунущ бэ нэ-
ныгъэм хьэжь пэжь хэхъухьа 
партхэри, щIэуэ къэу нэ-
хуахэри, зи закъуэ поли-
тикхэри, зэгухьэныгъэхэри. 
ИкIи, дауи, ящыгъупщэну-
къым «цIыху къызэры-
гуэкIхэм я сэбэп зыхэлъхэм 
папщIэ я джанэм зы щIыIу 
къимы нэжыху зэуэну» хьэ-
зырхэм я дежкIэ Iэмалы-
фIыр - лажьэхэм я пенсэхэр 
индексацэм тегъэувэ жы-
ныр. Абы и телъхьэу канди-
дат псори къызэрыувынум 
шэч хэлъкъым. Хэбгъэ-
зыхьмэ, хуэбгъэфащэ хъу-
нущ 2016 гъэ лъандэрэ 
тфIэкIуэда псори къыда-
тыжыну. Пенсионерхэр сыт 
щыгъуи хэхакIуэ жы джэр-
хэщ, абыхэм уа дэ джэгу 
 хъунукъым, упрагъэхынкIэ 
тIэу еплъынукъым. Аращи, 
лажьэхэм я пенсэхэм я ин-
дексацэр политикэ Iуэхум 
хуо кIуэ.

Сыт пщIэн, нэгъуэщIу за-
хуагъэм гъуэгу щумыгъэ-
гъуэтыжыфынукIэ?

Пенсэхэр

Лажьэхэм сыт
я лажьэ?

Перт къалэр КъухьэпIэ Австралием и щыхьэрщ икIи щыпсэу цIыху бжыгъэмкIэ а 
къэралым щыеплIанэщ. 1829 гъэм а щIыпIэм пэмыжыжьэу дыщэ, никель, нэ гъуэщI 
фIыгъуэхэр зыхэлъ рудахэр куэду къыщагъуэтауэ щытащ. Ахэр къыщIа хын щIа-дза 
иужь Перт хуабжьу  зиужьащ, абы щыпсэухэм я нэхъыбэр мелуанырыбжэ хъуащ. 
Индие хым и Iуфэм Iус а къалэм зыплъыхьакIуэ макIуэ нэ гъуэщI къэралхэм икIа 
цIыху куэд.

Дунейм и къалэ нэхъ зызыужьахэр

ИтIанэ Европэми, Азиеми, зэры щыту дуней псоми я теплъэр нэгъуэ щIу къыщIидзынут

«Махуэкум» и къыдэкIыгъуэр зыгъэхьэзырар ШАЛ  Мухьэмэдщ.


